
YONG’OQ (JUGLANS REGIA L.) NEMATODAFAUNASINING EKOLOGIK

TARKIBI (SAMARQAND VILOYATI SHAROITIDA)

Annotatsiya:  Mazkur  maqolada  oziq  ovqat  sohasida  muhim  mahsulotlar

qatoriga kiruvchi yong’oq (Juglans regia L.) nematodafaunasining ekologik tarkibi

haqida  ma’lumotlar  keltirilgan.  Samarqand  viloyatida  olib  borilgan  tadqiqotlarda

nematodalarning 45 turi aniqlanib, mazkur turlarni oziqlanish xususiyati va yong’oq

o’simligi  bilan  bog’langanlik  darajasiga  ko’ra  bir  necha  ekologik  guruhlarga

ajratilgan. 

ECOLOGICAL COMPOSITION OF WALNUT (JUGLANS REGIA L.)

NEMATODAFAUNA (IN THE CONDITIONS OF SAMARKAND REGION)

Abstract: This article provides information on the ecological composition of the

nematode fauna of walnut (Juglans regia L.), which is one of the important products

in the food sector.  In the research conducted in Samarkand region, 45 species of

nematodes were identified,  and these species were divided into several ecological

groups according to their feeding characteristics and the degree of connection with

the walnut plant. 

ЭКОЛОГИЧЕСКИЙ СОСТАВ НЕМАТОДАФАУНЫ ГРЕЦКОГО ОРЕХА

(JUGLANS REGIA) (В УСЛОВИЯХ САМАРКАНДСКОЙ ОБЛАСТИ)

Аннотация:  В  статье  приведены  сведения  об  экологическом  составе

нематодофауны грецкого ореха (Juglans regia L.), который является одним из

важных  продуктов  в  пищевой  промышленности.  В  ходе  исследований,

проведенных  в  Самаркандской  области,  было  выявлено  45  видов  нематод,

которые по особенностям питания и степени связи с ореховым растением были

разделены на несколько экологических групп. 

Ключевые  слова.  Juglans  regia,  нематоды,  экологические  группы,

паразиты

Kirish. So’nggi yillarda Respublikamizda bog’dorchilik, jumladan quruq meva

beruvchi  daraxtzorlarni  barpo  etish,  xosildorlikni  oshirish  va  zararkunandalardan

himoya  qilishga  katta  e’tibor  berilmoqda.  Ushbu  mevali  daraxtlar  orasida

yong’oqzorlarning  ham  alohida  o’rni  bor.  Hozirgi  kunda  mamlakatimizdagi

yongʻoqzorlar (sanoat koʻlamida yetishtirilayotgan yongʻoq plantasiyalari) maydoni

7,5  ming  gektarni  tashkil  etadi

(https://www.uzanalytics.com/iqtisodi%D0%B5t/5056/).  Shuningdek,  aholi

tomorqalarida ham yongʻoq (asosan Grek yongʻogʻi) yetishtirilib kelinmoqda. Ushbu

yong’oqzorlar aholini oziq-ovqat mahsuloti bilan ta’minlash bilan birga, ko’pchilik

tirik organizmlar uchun boshpana va ozuqa vazifasini ham o’tab beradi. Bunday tirik

organizmlar ichida ko’zga ko’rinmas mikroskopik,  lekin zarar  darajasi  juda ulkan

bo’lgan  nematodalar  ham  mavjud. Olib  borilgan  tadqiqotlarda  parazit

nematodalarning yongʻoq oʻsimligi nihollariga taʻsiri kuchli ekanligi, ularning zararli

ta’siri tufayli yongʻoqlarning oʻsishi va xosildorligiga jiddiy ziyon yetishi aniqlangan

[1,3,5,6,9].

Adabiyotlar tahlili

 Oʻrta  Osiyoda  yongʻoq  nematodafaunasini  oʻrganishga  bagʻishlangan

tadqiqotlar  juda  tor  darajada  oʻtkazilgan.  Jumladan,  T.S.Ivanova  Tojikiston

Respublikasida Pomir-Oloy togʻ tizmasining yuqori mintaqalaridagi biotsenozlarida

yongʻoq nematodafaunasida ektoparazit  nematodalardan Tylenchorhynchidae oilasi

vakillarining  ancha  zich  tarqalishiga  doir  maʻlumotlar  keltirilgan  [12].  Muallif

tomonidan  shuningdek  dengiz  sathidan  1400-1500  metrda  joylashgan  yong’oq

daraxtining  ildiz  va  ildiz  atrofidagi  tuproqlarida  Criconematoidea  oilasi  vakilari

uchratilgan [13].

S.N.Mirzayansning qayd etishicha Janubiy Turkmaniston hududlarida oʻsuvchi

daraxtchil  oʻsimliklar  florasiga  boʻrtma  nematodasi  ancha  katta  zarar  yetkazadi.

Muallifning  maʻlumotiga  koʻra  yong’oqqa  boʻrtma  nematodasining  taʻsiri  yosh

nihollik  davrlarida juda  sezilarli  boʻlishi,  keyinchalik  bu taʻsir  kamayishi  maʻlum

boʻladi [14].

Respublikamizda  ushbu  yoʻnalishda  Gʻarbiy  Zarafshon  togʻi  biotsenozlarida

tabiiy  yongʻoqzorlar  nematodafaunasi  oʻrganilib,  turlarning  ekologik  tarkibi  va

biotoplar boʻyicha tarqalishi ochib berilgan [8].

Umuman  olganda  respublikamiz  agrotsenozlarida  oʻsuvchi  yongʻoq

oʻsimligining xavfli zararkunandalaridan boʻlgan parazit fitonematodalar va ularning

bioekologik xususiyatlari deyarli oʻrganilmagan. Ilmiy manbalarda ushbu parazitlar

boʻyicha toʻliq maʻlumotlar yetarli emas. Aytilganlarga binoan yongʻoq oʻsimligining

parazit fitonematodalarni aniqlash, ularning tarqalishi, zarar darajasi va bioekologik

xususiyatlarni oʻrganish muhim nazariy va amaliy ahamiyatga ega.



Tadqiqot materiali va uslublari.
Tadqiqotlar davomida Samarqand viloyatining Payariq tumanidagi tomorqalarda

yetishtirilayotgan yongʻoq oʻsimligi nematodafaunasi oʻrganildi (1-rasm).

Yongʻoq nematodafaunasini oʻrganish uchun uning rizosfera tuprogʻining 0-15,

15-30  va  30-50  sm  li  qatlamlaridan  hamda  ildiz  sistemasidan  namunalar  olindi.

Olingan namunalarga Samarqand davlat universiteti laboratoriyasida ishlov berilib,

fitogelmintologik usullar yordamida tahlil qilindi [10].

 
Yongʻoq daraxtining vegetativ aʻzolari va rizosfera tuprogʻidan 45 turga mansub

nematodalar aniqlanib,  taksonomik  jihatdan  oʻrganilib  chiqildi  [4].  Ushbu  turlar

sistematik holatini koʻrsatishda klassik filogenetik sistematikadan foydalanildi [2].

Nematodalarni  yashash  joylari,  oziqlanish  usuli  hamda  o`simliklar  bilan

bog’langanlik darajasiga ko’ra bir necha ekologik guruhlarga bo’lindi.  Bunda eng

avvalo A.A. Paramonov [15] ishlab chiqqan ekologik klassifikatsiya prinsiplari asos

qilib olingan bo’lsa, ikkinchi tomondan G.W. Yeates va [11] boshqalar kiritgan ayrim

o`zgartirishlarga asoslanildi.

Asosiy  qism. Samarqand  viloyati  Payariq  tumanida  o’stirilayotgan  yong’oq

o’simligi nematodafaunasida qayd etilgan 45 turdagi nematodalarni yashash joylari,

oziqlanish  usuli  hamda o`simliklar  bilan  bog’langanlik darajasiga  ko’ra  bir  necha

ekologik guruhlarga bo’lindi. 

1-guruh.  Pararizobiontlar guruhi.  Mazkur guruhga nematodafauna tarkibidagi

turlarning  21  tasi  mansub  bo’ldi.  Shunga  binoan  pararizobiontlarni  uchta  kichik

guruhga bo’lish mumkin.



a)  erkin  yashovchi  tuproq  pararizobiontlari.  Ushbu  guruhga  mansub

nematodalarning  ko`pgina  turlari  chuchuk  suvlarda  va  nam  tuproqda  yashashga

moslashgan. Ba`zan ular o`simlik tanasiga tasodifan kirib qolishi mumkin, lekin unga

hech qanday salbiy ta`sir ko`rsatmaydi. Yong’oq nematodafaunasida erkin yashovchi

pararizobiontlarining 5 turi (Mesodorylaimus va Tylenchus avlodlari vakillari) aynan

ushbu kichik guruhga mansub bo`ldi. Kichik guruhning turlari tabiiy biotsenozlardagi

yong’oq,  yovvoyi  bodom  va  yovvoyi  pista  o`simliklarning  asosan  rizosferasi

tuprog`ida  tarqalganligi  kuzatildi.  Faqat  Tylenchus  minumus turning  individlari

yong’oqning  ildiz  sistemasida  uchratilgan  bo’lsa,  qolgan  barcha  turlarining

individlari asosan tuproqda ekanligi ma’lum bo`ldi. 

b) Fitofag (xilofag) pararizobiontlar. Bunday pararizobiontlar asosan rizosfera

tuprog’ida  yashasa  ham,  ba’zan  o’simlik  tanasiga  o’tib,  uning  shirasi  bilan

oziqlanishga  kirishadi.  Bizning  materialimizda  fitofag  pararizobiontlar  12  turdan

iborat bo’ldi. Ushbu turlar  Dorylaimus, Eudorylaimus avlodlari vakillaridan tashkil

topdi.  Fitofag  pararizobiontlar  orasida  Dorylaimus  similis,  Eudorylaimus  lautus

turlari nisbatan kam miqdorda o’simliklarning rizosfera tuprog’idan topildi. Ushbu

guruh  vakillari  orasida  nisbatan  ancha  ko’p  miqdorda  uchratilgan  turlar  sifatida

Dorylaimoides  elegans,   Eudorylaimus  kirjanovae,  Eudorylaimus  labiatus,

Eudorylaimus microdorus, Eudorylaimus monhysteralar qayd etildi.

c)  Yirtqichlik  bilan  oziqlanuvchi  pararizobiontlar  kichik  guruhi. Yirtqich

nematodalar  boshqa  mayda nematodalar  va  ularning  lichinkalari  bilan  oziqlanadi.

Bizning  materialimizda  ushbu  ekologik  guruh  vakillaridan  4  tur  topildi.  Yirtqich

nematodalardan  Mesodorylaimus bastiani turining individlari o’simlikning rizosfera

tuprog’ining  barcha  qatlamlarida  ko’p  miqdorda  qayd  etilgan  bo’lsa,  Mononchus

flektus,  Mononchus  papillitus,  Mononchus  truncatus kam  miqdordagi  individlari

bilan ildiz sistemasi va rizosfera tuproq qatlamlarida uchratildi.

2-guruh. Eusaprobiontlar o`simliklarning zararlangan joylarida va chiriyotgan

qismlarida,  shuningdek  tuproqning  turli  qatlamlarida  mavjud  bo`lgan  saprobiotik

jarayonda  yashashga  moslashgan  hamda  organik  chirindi  bilan  oziqlanuvchi

nematodalar hisoblanadi. Tadqiqotlar davomida yong’oq nematodafaunasi tarkibida



eusaprobiontlar guruhiga mansub faqat 1 tur -  Mesorhabditis irregularis  aniqlandi.

Ushbu turning individlari 0-15 sm li va qisman 15-30 sm li rizosfera qatlamlarida

uchratildi. 

3-guruh.  Devisaprobiontlar  yoki  notipik  saprobiontlar.  Tadqiqot  ishlari

jarayonida  yong’oqning  nematodafaunasida  devisaprobiontlarning  5  turi  topildi.

Devisaprobiontlarning  oziqlanish  usuli,  ozuqa  turi  va  o`simliklarga  nisbatan

munosabatiga binoan quyidagi 2 ta kichik guruhlarga ajratiladi. 

Birinchi  guruh vakillari  o`simliklarning  kasallangan  qismlarida,  o`simlik

qoldiqlarining tuproqda chiriyotgan joylarida  yashab,  chin saprobiont  nematodalar

(eusaprobiontlar)  singari  chirindi  bilan  oziqlanadi.  Tadqiqotimiz  ob’yekti  bo’lgan

yong’oq daraxtida bunday nematodalar 2 turdan (Plectus parietinus, Eucephalobus

oxyuroides)  iborat  bo`ldi.  Ushbu  kichik  guruh  nematodalarining  og`iz  bo`shlig`i

(stomasi)  bo`lishi  bilan  xarakterlanadi.  Umuman  olganda  nomlari  keltirilgan

devisaprobiontlarga  mansub  turlar  o’simliklarning  rizosferasi  tuprog’i  va  ildiz

sistemasida nisbatan ancha siyrak tarqalganligi ma’lum bo’ldi.

Ikkinchi  kichik  guruh devisaprobiontlari-notipik  saprobiontlar  (fitofaglar)esa

yovvoyi o’simliklarning asosan rizosferasi tuprog`ida yashaydi. Lekin bosh qismidagi

nisbatan  qattiq  bo`rtib  turuvchi  organi  (probolasi)  bo`lganligi  sababli  uning

yordamida  o`simlik  to`qimasini  shikastlashi  mumkin.  Bunday  devisaprobiontlarga

Panagrolaimus subelongatus, Panagrolaimoides multidentatus, Macrolaimus crucis

kabi 3 tur mansub bo`ldi. Aniqlangan turlar o’simliklar nematodafaunasida notekis

tarqalganligi  ma’lum  bo’ldi.  Panagrolaimus  subelongatus,  Panagrolaimoides

multidentatus  kabi  devisaprobiontlar  yong’oq  o’simligining  rizosferasi  tuprog’i

qatlamlarida uchratildi. 

4-guruh.  Notipik  parazitlar-mikogelmintlar.  Mikogelmintlarning  ekologik

xususiyatlaridan  biri  shundan  iboratki,  ular  aslida  saprobiotik  jarayoni  mavjud

bo’lgan manbada uchraydi va undagi zamburug’ miseliylari bilan oziqlanadi. Ba’zan

o’simliklarning vegetativ a’zolarida mavjud bo’lgan zamburug’lar orasida to’planib

turadi.  Materialimizdagi  nematodalarning  4  turi  (Aphelenchus  va  Aphelenchoides

avlodi  vakillari)  aynan  ana  shu  guruhga  mansubdir.  Shu  guruhga  kiruvchi



Aphelenchoides zeravschanicus turi yong’oq daraxtining ildiz sistemasida juda kam

miqdorda uchratildi. 

5- guruh. Chin parazitlar yoki tipik fitogelmintlar guruhi 15 turni o’z ichiga

olib, o’z navbatida quyidagi ikkita kichik guruhga bo’linadi (2-rasm). 

2-rasm. Yong’oq nematodafaunasi tarkibidagi turlarning ekologik guruhlar bo’yicha
taqsimlanishi (turlar soni bo’yicha)

a) ektoparazitlar guruhi.  Ushbu kichik guruh parazitlarining og’iz bo’shlig’i

kuchli  va  yirik  stiletga  (sanchib  –  so’ruvchi  og’izga)  aylangan.  Materialimizdagi

ektoparazit  fitonematodalardan  11  turi  –  Xiphinema  americanum,  Aglenchus

Helicotylenchus,  Hoplolaimus,  Rotylenchus,  Merlinius,  Criconemoides  avlodlari

vakillari  yong’oqning tuproq qatlamlarida va vegetativ  a’zolari  (ildiz  sistemasi)da

ancha ko`p uchrashi qayd qilindi. Tadqiqotlar natijalarining e’tiborli jihatlaridan biri

yong’oq  nematodafaunasida  daraxtchil  o’simliklarda  ektoparazitlik  hisobiga

oziqlanadigan,  shu  bilan  birga  o’simlik  to’qimasiga  turli  virusli  kasalliklarni

tashuvchisi bo’lib hizmat qiladigan Xiphinema va Criconemoides avlodi vakillarining

qayd etildi. 

b) Tipik  fitogelmintlarning  ikkinchi  kichik  guruhi,  endoparazit nematodalar

guruhi  hisoblanib,  ushbu fitonematodalar  o’simlikning asosan vegetativ  a’zolarida

uchrab o’simlik to’qimasi bilan oziqlanadi va o’simlik to’qimalari faoliyatini ishdan

chiqaruvchi zaharli suyuqlik ajratib, o’simlikka salbiy ta’sir ko’rsatadi. O’rganilgan

yong’oq  nematodafaunasida  endoparazit  nematodalar  3  turdan,  ya`ni  Ditylenchus

dipsaci, Ditylenchus intermedius, Pratylenchus pratensis lardan iborat bo`ldi. Ushbu



kichik  guruh  turlarining  aksariyati  o’simliklarning  vegetativ  a’zolarida  ko`p

miqdorda uchrashi ma`lum bo`ldi. 

Xulosa. Shunday qilib yong’oq nematodafaunasi tarkibidagi aniqlangan turlar

oziqlanish xususiyati va o’simliklar bilan bog’langanlik darajasiga ko’ra umumqabul

qilingan  ekologik  guruhlarga  ajratildi.  Tadqiq  qilingan  fauna  tarkibida  dominant

guruhlar  sifatida  o’simlikning  tipik  parazit  fitonematodalari  va  pararizobiontlar

guruhlari qayd etildi (2-rasm).

